
A AVOA MANUELA 

 

A miña  avoa Manuela (en realidade, era a miña bisavoa pero eu chamáballe avoa) 

naceu no 1929 nunha casa moi humilde. Era a segunda de doce irmáns, todos moi 

seguidiños de idade.  

Os seus pais non podían ocuparse de todos así que Manuela, con tan só nove anos foi 

enviada de criada para a casa duns tíos a cambio de comida e casa.  Os tíos compro-

metéranse a levala á escola pero iso, por desgracia, nunca o fixeron coa excusa de que 

as mulleres non tiñan que estudar e así miña avoa nunca soubo ler nin escribir. 

Na época dos Foucellas a ela mandábana ao monte a levarlles comida aos escapados 

e outras veces pólvora porque, quen ía sospeitar dunha rapaza? 

Con vinte anos casou con Jesús, quen vivía na casa do lado. Ela mudouse á súa casa e 

tivo que coidar tamén dun cuñado orfo a quen criou coma un fillo máis.  

Traballou de labrega na casa, moitas veces ela soa, xa que o seu home era carpinteiro 

e botaba fóra varios días indo a traballar polas casas. A avoa Manuela tiña que facer 

as tarefas da casa, coidar dos animais e coidar dos fillos e do cuñado. 

Cando había feiras en Curtis e na Pontecarreira ía a vender ovos e queixo para gañar 

algo de cartos. Non sabía ler e escribir pero manexaba os cartos perfectamente. Can-

do foi maior e apareceu o Euro, ela adaptouse moi ben, ía a o supermercado e sabía 

canto tiña que pagar e canto lle tiñan que devolver. 

A pesares de ser desprezada de pequena por ser muller, ela sobreviviu e formou unha 

familia e chegou a coñecer aos bisnetos. 

 

Foi unha muller feliz! 

